
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ՀԱՆՐԱՅԻՆ ԾԱՌԱՅՈՒԹՅՈՒՆՆԵՐԸ ԿԱՐԳԱՎՈՐՈՂ ՀԱՆՁՆԱԺՈՂՈՎ
ՈՐՈՇՈՒՄ
30 հուլիսի 2014 թվականի №315Ա
քաղ. Երևան
«ՀԱՅԱՍՏԱՆԻ ԷԼԷԿՏՐԱԿԱՆ ՑԱՆՑԵՐ» ՓԱԿ ԲԱԺՆԵՏԻՐԱԿԱՆ ԸՆԿԵՐՈՒԹՅԱՆ ՆԿԱՏՄԱՄԲ ՏՈՒԺԱՆՔՆԵՐ ԿԻՐԱՌԵԼՈՒ ՄԱՍԻՆ
Հաշվի առնելով, որ.
1) 2014 թվականի հունիսի 21-ին «Միկմետալ» փակ բաժնետիրական ընկերությունը (այսուհետ՝ Պատվիրատու) դիմել է Հայաստանի Հանրապետության հանրային ծառայությունները կարգավորող հանձնաժողով (այսուհետ՝ Հանձնաժողով)` հայտնելով, որ.

ա. «Հայաստանի էլեկտրական ցանցեր» փակ բաժնետիրական ընկերության (այսուհետ՝ Մատակարար) հետ 2011 թվականի հուլիսի 6-ին կնքված նոր սպառողի կամ սպառողի վերակառուցվող սպառման համակարգը էլեկտրական ցանցին միացման №E0100223.P պայմանագրի (այսուհետ՝ Միացման պայմանագիր) համաձայն` Երևան քաղաքի Ադոնցի 8 հասցեում կառուցապատվող բազմաբնակարան շենքի (այսուհետ՝ Շենք) սպառման համակարգն էլեկտրական ցանցին միացման ժամկետ է սահմանվել 2012 թվականի հունիսի 27-ը, սակայն Շենքի սպառման համակարգը մինչ օրս էլեկտրական ցանցին չի միացվել,

բ. Շենքի սպառման համակարգի միացման նպատակով 2013 թվականի հունիսի 11-ին, հունիսի 26-ին, հոկտեմբերի 25-ին և 2014 թվականի մարտի 27-ին գրավոր դիմել է Մատակարարին (այսուհետ՝ Գրություններ), սակայն որևէ պատասխան չի ստացել,

2) Հանձնաժողովը Շենքի սպառման համակարգն էլեկտրական ցանցին միացնելու և Գրություններով ներկայացված դիմում-բողոքներն անպատասխան թողնելու հարցի շուրջ պարզաբանումներ ստանալու նպատակով 2014 թվականի հունիսի 26-ի №ԱՎ-1326Լ գրությամբ դիմել է Մատակարարին և հաշվի առնելով վերջինիս 2014 թվականի հուլիսի 7-ի №04-ԵԲ-1261 գրությամբ ներկայացված պարզաբանումներում ուսումնասիրության ենթակա հանգամանքները, ինչպես նաև հիմք ընդունելով «Վարչարարության հիմունքների և վարչական վարույթի մասին» Հայաստանի Հանրապետության օրենքի 30-րդ հոդվածի 1-ին մասի «բ» կետը՝ 2014 թվականի հուլիսի 8-ից Մատակարարի նկատմամբ հարուցել է վարչական վարույթ (այսուհետ՝ Վարչական վարույթ)՝ առաջարկելով 7-օրյա ժամկետում հարուցված վարույթի շրջանակում Հանձնաժողով ներկայացնել համապատասխան փաստարկներ և դրանք հիմնավորող փաստաթղթեր, 

3) Մատակարարը 2014 թվականի հուլիսի 7-ի №04-ԵԲ-1261 և հուլիսի 21-ի №04-ԵԲ-1352 գրություններով հայտնել է հետևյալը.

ա. Շենքի սպառման համակարգն էլեկտրական ցանցին միացման ժամկետը, համաձայն Միացման պայմանագրի 2012 թվականի հունիսի 27-ին կնքված №ԼՀ-E0100223 լրացուցիչ համաձայնագրի՝ երկարաձգվել է մինչև 2012 թվականի հոկտեմբերի 25-ը, 

բ. Շենքի նախագծային փաստաթղթերով նախատեսվել էր Մատակարարին տրամադրել քաղաք Երևան, Ադոնցի 8, ավտոկայանատեղի 4 հասցեում՝ ընդհանուր 146,02 քառակուսի մետր մակերեսով տարածք (այսուհետ՝ Տարածք), որտեղ Մատակարարը պետք է կառուցեր Շենքը սնող ենթակայան,

գ. Պատվիրատուն Միացման պայմանագրի 2.2 կետի 1-ին ենթակետի համաձայն, Շենքի սպառման համակարգն էլեկտրական ցանցին միացման համար պարտավոր էր մինչև 2012 թվականի հոկտեմբերի 24-ը վճարել 18 022 000 (տասնութ միլիոն քսաներկու հազար) դրամ միացման վճար,

դ. Պատվիրատուն Միացման պայմանագրով սահմանված միացման վճարը վճարել է 430 բանկային օրվա կետանցով` 2014 թվականի հունիսի 17-ին և Միացման պայմանագրի 6.2 կետի ուժով Մատակարարին պետք է վճարի տույժ՝ շուրջ 7 700 000 (յոթ միլիոն յոթ հարյուր հազար) դրամի չափով, ինչից հետո միայն Շենքի սպառման համակարգը կմիացվի էլեկտրական ցանցին,

ե. Մատակարարը միացման վճարը ստանալուց հետո դիմել է Հայաստանի Հանրապետության էներգետիկայի և բնական պաշարների նախարարության Էներգետիկայի պետական տեսչություն և 2014 թվականի հուլիսի 1-ին ստացել էլեկտրատեղակայանքների գործարկման №Ե-89 եզրակացությունը՝ երկտրանսֆորմատորային ենթակայանը և այն սնող բարձր լարման գծերը՝ տեխնիկական կանոնակարգերի պահանջներին համապատասխանության վերաբերյալ,

զ. Պատվիրատուի փաստարկներն անհիմն են և կրում են ձևական բնույթ, քանի որ վերջինիս հետ տեղի են ունեցել բազմաթիվ բանավոր քննարկումներ, և տրվել են Գրություններում բարձրացված հարցերի անհրաժեշտ պարզաբանումներ, 

է. Մատակարարը Շենքին հարող տարածքում ենթակայան կառուցելու նպատակով հողհատկացման համար 2014 թվականի մայիսի 27-ին դիմել է Երևանի քաղաքապետարան և հունիսի 18-ի №20/1-31764 գրությամբ ստացել է մերժում՝ համապատասխան ազատ հողամասերի բացակայության պատճառով,

ը. Մատակարարը՝ հաշվի առնելով Պատվիրատուի Միացման պայմանագրի համաձայն միացման վճարի վճարման հանդիպական պարտավորությունը, օգտվելով իր քաղաքացիական իրավունքներից, կասեցրել է Շենքի սպառման համակարգն էլեկտրական ցանցին միացման իր պարտավորությունների կատարումը, 

4) Մատակարարը գործող իրավակարգավորումների համաձայն պարտավոր էր.

ա. Հանձնաժողովի 2006 թվականի դեկտեմբերի 27-ի N358Ն որոշմամբ հաստատված էլեկտրական էներգիայի մատակարարման և օգտագործման կանոնների (այսուհետ՝ ԷՄՕԿ) Գրություններով ներկայացված դիմում-բողոքներին 15 սպասարկման օրվա ընթացքում ներկայացնել գրավոր պատասխան (73-րդ և 75-րդ կետեր), 

բ. Միացման պայմանագրով սահմանված ժամկետում ավարտել Շենքի սպառման համակարգի միացումն էլեկտրական ցանցին և կնքել էլեկտրական էներգիայի մատակարարման պայմանագիր (2011 թվականի հուլիսի 6-ի` Միացման պայմանագրի կնքման պահի դրությամբ գործող №2 հավելվածի՝ նոր սպառողի կամ սպառողի վերակառուցվող սպառման համակարգի միացման պայմանագրի 2.1 կետի 2-րդ ենթակետ),

գ. Գրություններով ներկայացված դիմում-բողոքներին ԷՄՕԿ-ով սահմանված ժամկետում չպատասխանելու մասին Հանձնաժողով ներկայացնել համապատասխան տեղեկատվություն (Հանձնաժողովի 2012 թվականի հուլիսի 25-ի №295Ա որոշմամբ հաստատված ձև (այսուհետև՝ Տեղեկատվություն),

դ. Հանձնաժողով ներկայացնել հավաստի Տեղեկատվություն (Հանձնաժողովի 2002 թվականի նոյեմբերի 1-ի №79Ա որոշմամբ հաստատված էլեկտրական էներգիայի բաշխման №0092 լիցենզիայի պայմանների (այսուհետ` Լիցենզիայի պայմաններ) 4.19 կետ),
5) Հանձնաժողովի աշխատակազմը հարուցված վարչական վարույթի արդյունքում պարզել է հետևյալը. 

ա. Միացման պայմանագրով ստանձնած պարտավորությունների կատարման համար Մատակարարը 2012 թվականի սեպտեմբերի 28-ին կնքել է համապատասխան ծառայությունների մատուցման պայմանագիր, որի արդյունքում Տարածքում տեղակայվել են Մատակարարի սեփականությունը հանդիսացող էլեկտրակայանքներ՝ շուրջ 113 000 000 (հարյուր տասներեք միլիոն) դրամ արժեքով: Կատարված աշխատանքների մասին ավարտական ակտերից վերջինը Մատակարարը հաստատել է 2013 թվականի փետրվարի 28-ին: Մատակարարն էլեկտրակայանքները Տարածքում տեղակայել է առանց դրա նկատմամբ իր իրավունքները Հայաստանի Հանրապետության օրենսդրությամբ սահմանված կարգով գրանցելու և ներկայումս չունի Տարածքի նկատմամբ իր իրավունքները հաստատող կամ հավաստող որևէ փաստաթուղթ: 

Մատակարարի ներկայացրած փաստարկն առ այն, որ Շենքի նախագծային փաստաթղթերով նախատեսվել էր Տարածքում կառուցել ենթակայան, որևէ առնչություն չունի Տարածքի նկատմամբ իր իրավունքները չգրանցելու հանգամանքի հետ: Մատակարարը կարող էր և պարտավոր էր, մինչև Տարածքում իր էլեկտրակայանքները տեղակայելը, հստակեցնել այն զբաղեցնելու հետ կապված իր իրավունքները և պարտավորությունները: 

Մատակարարի հաջորդ փաստարկն առ այն, որ Շենքի սպառման համակարգն էլեկտրական ցանցին միացման իր պարտավորությունների կատարումը կասեցրել է՝ հաշվի առնելով Պատվիրատուի՝ միացման վճար վճարելու հանդիպական պարտավորությունը ևս հիմնավոր չէ: Հարկ է նկատի ունենալ, որ մինչև միացման վճարը վճարելը, Շենքի սպառման համակարգը պետք է պատրաստ լիներ էլեկտրական ցանցին միացման համար, ինչը Մատակարարը չի կարողացել իրականացնել անգամ Պատվիրատուի կողմից 2014 թվականի հունիսի 17-ին միացման վճարն ամբողջությամբ վճարելուց հետո: 
Հիմնավոր չէ նաև Շենքի սպառման համակարգն էլեկտրական ցանցին միացումը տույժի վճարումից հետո իրականացնելու մասին Մատակարարի դիրքորոշումը: Միացման պայմանագրով սահմանված տույժը կարող էր հաշվարկվել և Պատվիրատուին դրա վճարման պահանջ ներկայացվել, եթե Մատակարարը կատարած լիներ Միացման պայմանագրով իր ստանձնած պարտավորությունները և պատրաստ լիներ Շենքի սպառման համակարգը միացնել էլեկտրական ցանցին: Բացի այդ, հարկ է նկատի ունենալ, որ Միացման պայմանագրի 6.1 կետի համաձայն, նույն չափի տույժ է նախատեսված նաև Մատակարարի կողմից՝ Շենքի սպառման համակարգն էլեկտրական ցանցին՝ Միացման պայմանագրով սահմանված ժամկետում չմիացնելու համար: Ուստի, կողմերից որևէ մեկի տույժ հաշվարկելու իրավունքը պետք է ծագի միայն իր պարտավորությունների պատշաճ կատարման և մյուս կողմի՝ դրանց չկատարման դեպքում:
Հաշվի առնելով վերը նշվածը, Մատակարարը խախտել է ԷՄՕԿ-ի №2 հավելվածի՝ նոր սպառողի կամ սպառողի վերակառուցվող սպառման համակարգի միացման պայմանագրի 2.1 կետի 2-րդ ենթակետը, 

բ. Մատակարարի ներկայացրած փաստարկն առ այն, որ Պատվիրատուի հետ տեղի են ունեցել բազմաթիվ բանավոր քննարկումներ և վերջինս ստացել է իր Գրություններում բարձրացված հարցերի պատասխանները և ծանոթացել Մատակարարի դիրքորոշմանը, հիմնավոր չէ: Անկախ որևէ հանգամանքից, Մատակարարը պարտավոր էր 15 սպասարկման օրվա ընթացքում գրավոր պատասխանել Գրություններով ներկայացված դիմում-բողոքներին: 
Հաշվի առնելով վերը նշվածը, Մատակարարը խախտել է ԷՄՕԿ-ի 73-րդ և 75-րդ կետերով սահմանված՝ դիմում-բողոքներին պատասխանելու ձևին ներկայացվող պահանջները և ժամկետները,

գ. Մատակարարի կողմից 2013 թվականի հունիս, հոկտեմբեր և 2014 թվականի մարտ ամիսների համար Հանձնաժողով ներկայացված Տեղեկատվության համաձայն, Մատակարարի ցանցին միանալու հետ կապված բոլոր դիմում-բողոքները պատասխանվել են ԷՄՕԿ-ով սահմանված ժամկետում: Ուստի, Գրություններով ներկայացված դիմում-բողոքների մասին Մատակարարը Հանձնաժողով է ներակայացրել ոչ հավաստի տվյալներ և տեղեկատվություն՝ դրանց պատասխանի ժամկետների վերաբերյալ: 
Հաշվի առնելով վերը նշվածը, Մատակարարը խախտել է Լիցենզիայի պայմանների 4.19 կետը՝ Հանձնաժողով ներկայացնելով ոչ հավաստի տեղեկատվություն դիմում-բողոքների և հարցադրումների վերաբերյալ. 
և հիմք ընդունելով «Էներգետիկայի մասին» Հայաստանի Հանրապետության օրենքի 42-րդ հոդվածը` Հայաստանի Հանրապետության հանրային ծառայությունները կարգավորող հանձնաժողովը որոշում է.

1. ԷՄՕԿ-ի N2 հավելվածի՝ նոր սպառողի կամ սպառողի վերակառուցվող սպառման համակարգի միացման պայմանագրի 2.1 կետի 2-րդ ենթակետը խախտելու համար «Հայաստանի էլեկտրական ցանցեր» փակ բաժնետիրական ընկերությանը նախազգուշացնել, 

2. ԷՄՕԿ-ի 73-րդ և 75-րդ կետերը խախտելու համար «Հայաստանի էլեկտրական ցանցեր» փակ բաժնետիրական ընկերությանը ենթարկել տուգանքի` 5 000 000 (հինգ միլիոն) դրամ գումարի չափով,

3. Լիցենզիայի պայմանների 4.19 կետը խախտելու համար «Հայաստանի էլեկտրական ցանցեր» փակ բաժնետիրական ընկերությանը ենթարկել տուգանքի` 10 000 000 (տասը միլիոն) դրամ գումարի չափով:

4. «Հայաստանի էլեկտրական ցանցեր» փակ բաժնետիրական ընկերությանը.

1) սույն որոշումն ուժի մեջ մտնելու պահից 30 օրվա ընթացքում Պատվիրատուին ներկայացնել Շենքի սպառման համակարգն էլեկտրական ցանցին միացման մասին համապաստախան առաջարկություն և այդ մասին գրավոր տեղեկացնել Հանձնաժողովին, 

2) սույն որոշումն ուժի մեջ մտնելու պահից երկշաբաթյա ժամկետում սույն որոշման 2-րդ և 3-րդ կետերում ամրագրված գումարը №900005242327 hաշվեհամարով փոխանցել Հայաստանի Հանրապետության պետական բյուջե և փոխանցումը հավաստող փաստաթղթի պատճենը ներկայացնել Հանձնաժողով.

5. Ընդունել ի գիտություն, որ «Հայաստանի էլեկտրական ցանցեր» փակ բաժնետիրական ընկերությունն իրավասու է սույն որոշումն ուժի մեջ մտնելու պահից երկամսյա ժամկետում այն բողոքարկել Հանձնաժողով կամ Հայաստանի Հանրապետության վարչական դատարան:

6. Սույն որոշումն ուժի մեջ է մտնում ստորագրման պահից:

 ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՀԱՆՐԱՅԻՆ

 ԾԱՌԱՅՈՒԹՅՈՒՆՆԵՐԸ ԿԱՐԳԱՎՈՐՈՂ

 ՀԱՆՁՆԱԺՈՂՈՎԻ ՆԱԽԱԳԱՀ՝
Ռ.ՆԱԶԱՐՅԱՆ

 ք. Երևան


 30 հուլիսի 2014թ.

